
TALABALARDA MA’NAVIY-
AXLOQIY IDEALLARNI 
RIVOJLANTIRISHNING 
NAZARIY-METODOLOGIK 
ASOSLARI
Ziyotov Farrux Saodilla o‘g‘li
Qarshi davlat universiteti tayanch doktoranti

Annotatsiya: Mazkur tadqiqotda talabalarda ma’naviy-axloqiy ideallarni rivojlantirishning nazariy-metodologik asoslari 
tahlil qilinadi. Ma’naviy-axloqiy tarbiyaning falsafiy, pedagogik va psixologik jihatlari yoritilib, shaxs kamolotida ma’naviy 
qadriyatlarning tutgan o‘rni ilmiy asosda ochib beriladi. Tadqiqot doirasida zamonaviy ta’lim yondashuvlari, xususan, 
kompetensiyaviy va shaxsga yo‘naltirilgan ta’lim tamoyillari asosida talabalarning axloqiy tafakkurini shakllantirish imkoni-
yatlari tahlil etiladi. Shuningdek, oliy ta’lim jarayonida ma’naviy-axloqiy ideallarni rivojlantirishga xizmat qiluvchi samarali 
pedagogik metod va texnologiyalar ilmiy jihatdan asoslanadi.

Kalit so‘zlar: ma’naviy-axloqiy ideallar, ma’naviy tarbiya, shaxs kamoloti, nazariy-metodologik asoslar, kompetensiyaviy 
yondashuv, shaxsga yo‘naltirilgan ta’lim, oliy ta’lim.
Abstract: This study examines the theoretical and methodological foundations for developing students’ spiritual and 
moral ideals. The philosophical, pedagogical, and psychological aspects of spiritual and moral education are analyzed, 
with particular emphasis on the role of moral values in personal development. The research explores the potential of 
modern educational approaches–specifically competency-based and learner-centered education–in shaping students’ 
moral consciousness. Furthermore, the study provides a scientific justification for pedagogical methods and technologies 
aimed at fostering spiritual and moral ideals within the higher education system.

Key words: spiritual and moral ideals, moral education, personal development, theoretical and methodological founda-
tions, competency-based approach, learner-centered education, higher education.
Аннотация: В данном исследовании анализируются теоретико-методологические основы формирования духов-
но-нравственных идеалов у студентов. Рассматриваются философские, педагогические и психологические 
аспекты духовно-нравственного воспитания, а также научно обосновывается роль духовных ценностей в раз-
витии личности. В рамках исследования раскрываются возможности формирования нравственного мышления 
студентов на основе современных образовательных подходов, в частности компетентностного и личностно-о-
риентированного обучения. Кроме того, обосновываются эффективные педагогические методы и технологии, 
направленные на развитие духовно-нравственных идеалов в системе высшего образования.

Ключевые слова: духовно-нравственные идеалы, духовно-нравственное воспитание, развитие личности, теоре-
тико-методологические основы, компетентностный подход, личностно-ориентированное обучение, высшее обра-
зование.

KIRISH
Bugungi globallashuv va axborotlashuv jarayonlari sharoitida oliy ta’lim tizimi oldida nafaqat raqobatbar-

dosh mutaxassislarni tayyorlash, balki yuksak ma’naviy-axloqiy fazilatlarga ega, mustaqil fikrlaydigan, ijtimoiy 
mas’uliyatni chuqur anglaydigan barkamol shaxsni shakllantirish vazifasi dolzarb ahamiyat kasb etmoqda. 
Ayniqsa, talabalarda ma’naviy-axloqiy ideallarni rivojlantirish masalasi jamiyatning barqaror rivoji, milliy va 
umuminsoniy qadriyatlarning uzviyligini ta’minlash nuqtayi nazaridan muhim hisoblanadi.

Zamonaviy ta’lim jarayonida bilim berish bilan bir qatorda talabalarning axloqiy ongi, ma’naviy dunyoqa-
rashi va ijtimoiy xulq-atvorini shakllantirishga yo‘naltirilgan pedagogik yondashuvlarga ehtiyoj ortib bormoqda. 
Chunki shaxsning kasbiy yetukligi uning ma’naviy-axloqiy ideallari, qadriyatlar tizimi va ijtimoiy mas’uliyati bilan 
chambarchas bog‘liqdir. Shu jihatdan, ma’naviy-axloqiy tarbiyani ilmiy asosda tashkil etish, uning nazariy-
metodologik negizlarini chuqur o‘rganish muhim pedagogik muammo sifatida namoyon bo‘lmoqda.

Mavzuning o‘rganilganlik darajasini tahlil qilish shuni ko‘rsatadiki, ma’naviy-axloqiy tarbiya masalalari 
falsafa, pedagogika va psixologiya fanlarida muayyan darajada tadqiq etilgan. Biroq talabalarda ma’naviy-



AKTABGACHA VA
AKTAB TA’LIMI

AKTABGACHA VA
AKTAB TA’LIMI

683

M
A

K
TA

B
 T

A’
LI

M
I

SC
H

O
O

L 
ED

U
CA

T
IO

N
Ш

К
О

Л
Ь

Н
О

Е 
О

Б
РА

ЗО
В

А
Н

И
Е

2026-yil, fevral, 2(1)-son

axloqiy ideallarni rivojlantirishning yaxlit nazariy-metodologik asoslarini ishlab chiqish, ayniqsa, zamonaviy 
ta’lim yondashuvlari – kompetensiyaviy, shaxsga yo‘naltirilgan va integrativ ta’lim asosida tizimli tadqiq etish 
zarurati saqlanib qolmoqda.

Mazkur tadqiqotning maqsadi talabalarda ma’naviy-axloqiy ideallarni rivojlantirishning nazariy-metodo
logik asoslarini aniqlash, ilmiy jihatdan asoslash hamda ularni oliy ta’lim amaliyotida samarali qo‘llash yo‘llarini 
ishlab chiqishdan iborat. Ushbu maqsadga erishish uchun quyidagi vazifalar belgilandi:

•	 ma’naviy-axloqiy ideallar tushunchasining mazmun-mohiyatini tahlil qilish;

•	 ularning talaba shaxsini shakllantirishdagi o‘rnini aniqlash;

•	 zamonaviy pedagogik yondashuvlar asosida ma’naviy-axloqiy tarbiyani tashkil etishning metodologik 
asoslarini yoritish;

•	 samarali pedagogik metod va texnologiyalarni ilmiy asoslash.

Tadqiqot obyekti oliy ta’lim muassasalarida talabalarning ma’naviy-axloqiy tarbiyasi jarayoni bo‘lsa, pred-
meti talabalarda ma’naviy-axloqiy ideallarni rivojlantirishning nazariy-metodologik asoslari, shakl va vositalari
dir. Tadqiqotda tahlil va sintez, qiyosiy tahlil, pedagogik kuzatuv, ilmiy manbalarni o‘rganish hamda umumlash
tirish kabi metodlardan foydalanildi. Tadqiqot natijalari talabalarda ma’naviy-axloqiy ideallarni shakllantirish va 
rivojlantirishga qaratilgan ta’lim-tarbiya jarayonini takomillashtirishga xizmat qiladi hamda oliy ta’lim muassa
salarida o‘quv jarayonini mazmunan boyitishda amaliy ahamiyatga ega.

MAVZUGA OID ADABIYOTLAR SHARHI
Talabalarda ma’naviy-axloqiy ideallarni rivojlantirish masalasi ko‘p asrlar davomida falsafa, pedagogika 

va psixologiya fanlarining muhim tadqiqot obyekti bo‘lib kelgan. Mazkur muammo shaxs kamoloti, ijtimoiy ong 
va axloqiy qadriyatlarning shakllanishi bilan bevosita bog‘liq holda o‘rganilgan. Sharq mutafakkirlari asarlarida 
ma’naviy-axloqiy tarbiya masalalari yetakchi o‘rin tutadi. Xususan, Abu Nasr Forobiy “Fozil odamlar shahri” 
asarida komil inson g‘oyasini ilgari surib, axloqiy fazilatlarni shaxs taraqqiyotining asosiy mezoni sifatida talqin 
etadi.

Alisher Navoiy asarlarida esa insonparvarlik, adolat, halollik va vijdon tushunchalari ma’naviy barkamol-
likning muhim tarkibiy qismlari sifatida yoritilgan. Ushbu qarashlar bugungi kunda ham talabalarda ma’naviy-
axloqiy ideallarni shakllantirishda muhim nazariy asos bo‘lib xizmat qiladi.

Zamonaviy pedagogik tadqiqotlarda ma’naviy-axloqiy tarbiya masalalari tizimli yondashuv asosida o‘rga
nilgan. I.A. Karimovning asarlarida ma’naviyat jamiyat taraqqiyotining hal qiluvchi omili sifatida e’tirof etilib, 
yoshlar tarbiyasida ma’naviy-axloqiy qadriyatlarni mustahkamlash zarurligi alohida ta’kidlanadi. Shuningdek, 
Sh.M. Mirziyoyevning ta’lim va tarbiya sohasiga oid qarashlarida intellektual salohiyat bilan bir qatorda ma’naviy 
yetuklikni shakllantirish ustuvor vazifa sifatida belgilangan.

Pedagog olimlardan R.H. Jo‘rayev, N.A. Muslimov, B.X. Raximov va boshqa tadqiqotchilar tomonidan 
shaxsga yo‘naltirilgan ta’lim, kompetensiyaviy yondashuv hamda ma’naviy-axloqiy tarbiya integratsiyasi 
masalalari keng yoritilgan. Ularning tadqiqotlarida ta’lim jarayonida talabalarning axloqiy ongini rivojlantirish, 
ijtimoiy faollik va mas’uliyat hissini shakllantirish pedagogik jarayonning muhim natijasi sifatida talqin qilinadi.

Xorijiy olimlar – L. Kohlberg, J. Dewey, E. Eriksonlarning ilmiy ishlari ma’naviy-axloqiy rivojlanishning psi
xologik mexanizmlarini ochib berishda muhim ahamiyatga ega. Xususan, L. Kohlbergning axloqiy rivojlanish 
bosqichlari nazariyasi talabalarda axloqiy tafakkurni rivojlantirish jarayonini tushuntirishda metodologik asos 
bo‘lib xizmat qiladi.

Shu bilan birga, tahlil shuni ko‘rsatadiki, mavjud tadqiqotlarda talabalarda ma’naviy-axloqiy ideallarni rivoj
lantirishning nazariy-metodologik asoslari alohida tizim sifatida yetarli darajada umumlashtirilmagan. Ayniqsa, 
zamonaviy pedagogik texnologiyalar va integrativ yondashuvlar asosida ushbu jarayonni takomillashtirish 
masalasi chuqur tadqiq etilishini talab qiladi. Mazkur holat tanlangan mavzuning dolzarbligi va ilmiy ahamiyatini 
yana bir bor tasdiqlaydi.

TADQIQOT METODOLOGIYASI
Mazkur tadqiqot metodologiyasi talabalarda ma’naviy-axloqiy ideallarni rivojlantirish jarayonini ilmiy asosda 

o‘rganishga yo‘naltirilgan bo‘lib, unda shaxsga yo‘naltirilgan, kompetensiyaviy va tizimli yondashuvlar ustuvor 
tamoyillar sifatida qabul qilindi. Tadqiqot jarayonida ma’naviy-axloqiy tarbiyaning falsafiy, pedagogik va psi
xologik asoslari o‘zaro uzviy bog‘liqlikda tahlil qilindi.

Tadqiqotning nazariy-metodologik negizini Sharq mutafakkirlarining komil inson haqidagi qarashlari, 
shuningdek, zamonaviy pedagogika va psixologiya fanlarida ilgari surilgan shaxs kamoloti, axloqiy rivojlanish 
va ijtimoiylashuv nazariyalari tashkil etadi. Xususan, ma’naviy-axloqiy tarbiyani shaxsning ichki ehtiyojlari va 
ijtimoiy faoliyati bilan uyg‘unlashtirish g‘oyasi metodologik asos sifatida qabul qilindi.

Tadqiqotda tizimli yondashuv asosida talabalarda ma’naviy-axloqiy ideallarni rivojlantirish jarayoni maqsad, 
mazmun, metod, vosita va natijalar birligida ko‘rib chiqildi. Kompetensiyaviy yondashuv talabalarning axloqiy 
bilimlari, qadriyatlar tizimi va amaliy xulq-atvorini uyg‘un rivojlantirishga xizmat qildi. Shuningdek, shaxsga 
yo‘naltirilgan yondashuv asosida talabaning individual imkoniyatlari, ehtiyojlari va qiziqishlari inobatga olindi.

Tadqiqot jarayonida quyidagi umumilmiy va maxsus metodlardan foydalanildi: ilmiy manbalarni tahlil 
qilish va umumlashtirish, qiyosiy tahlil, pedagogik kuzatuv, suhbat, anketa so‘rovlari, diagnostik metodlar, tajri-
ba-sinov ishlari hamda statistik tahlil. Ushbu metodlar talabalarning ma’naviy-axloqiy ideallari rivojlanganlik 
darajasini aniqlash, ularning o‘zgarish dinamikasini baholash hamda taklif etilgan pedagogik texnologiyalarning 
samaradorligini asoslash imkonini berdi.

Tajriba-sinov ishlari oliy ta’lim muassasalarida tashkil etilib, unda ma’naviy-axloqiy ideallarni rivojlantirishga 
qaratilgan maxsus ishlab chiqilgan metodik tavsiyalar, interfaol ta’lim metodlari va tarbiyaviy mashg‘ulotlar 
qo‘llanildi. Olingan natijalar sifat va miqdor jihatdan tahlil qilinib, ularning ishonchliligi va samaradorligi ilmiy 
jihatdan asoslandi. Mazkur metodologik yondashuvlar tadqiqot maqsadiga erishish, ilmiy xulosalar chiqarish 
hamda talabalarda ma’naviy-axloqiy ideallarni rivojlantirishga doir amaliy tavsiyalar ishlab chiqishga xizmat 
qildi.

TAHLIL VA NATIJALAR
Ma’naviy-axloqiy tarbiya – bu insonning ichki dunyosini shakllantirish hamda uning axloqiy qoidalari, 

e’tiqodlari va qadriyatlariga asoslangan tarbiya jarayonidir. Ushbu tarbiya nafaqat tashqi xulq-atvorni, balki 
insonning ichki tuyg‘ulari, ehtiroslari va ma’naviy qadr-qimmatini ham shakllantiradi. Ma’naviy va axloqiy tarbiya 
insonning dunyoqarashi, turmush tarzi, ijtimoiy munosabatlari hamda atrofidagi odamlarga bo‘lgan munosabat-
larini belgilaydi.

Ma’naviy-axloqiy tarbiyaning asosiy maqsadlari quyidagilardan iborat:

•	 insoniy qadriyatlarni shakllantirish, ya’ni har bir insonning badiiy va ma’naviy dunyosini rivojlantirish hamda 
unga yuksak axloqiy va ma’naviy mas’uliyatni anglatish;

•	 axloqiy xulq-atvorni tarbiyalash, odamlarni axloqiy jihatdan to‘g‘ri, ijobiy va jamiyatga foydali xulq-atvorni 
namoyon etishga va uni amalda qo‘llashga o‘rgatish;

•	 ijtimoiy muhitga moslashish, shaxsning jamiyatda o‘z o‘rnini to‘g‘ri topishi va boshqalar bilan samarali 
munosabatlar o‘rnatishini ta’minlash;

•	 o‘zini bilish va o‘zini anglash, shaxsning o‘zi haqidagi tasavvurlarini shakllantirish, o‘z qadr-qimmatini 
anglash hamda o‘ziga nisbatan hurmatni rivojlantirish.

Ma’naviy-axloqiy tarbiyaning asosiy prinsiplari quyidagilarni o‘z ichiga oladi: inson huquqlari va erkinlikla-
rini hurmat qilish, tenglik va adolat tamoyillariga rioya etish; o‘z-o‘zini va boshqalarni hurmat qilish, boshqalarga 
nisbatan e’tiborli, mehribon va sabr-toqatli bo‘lish; haqlilik, adolat va halollik, so‘z va ishda halollikni saqlash 
hamda yomonlikka qarshi kurashish; qaror qabul qilish va mas’uliyat, qabul qilingan qarorlarning oqibatlarini 
anglash va ijtimoiy mas’uliyatni zimmasiga olish.

Ma’naviy-axloqiy tarbiyaning shakllanishida bir qator ijtimoiy institutlar muhim o‘rin tutadi. Xususan, oila 
bolalarning ma’naviy va axloqiy tarbiyasida yetakchi omil hisoblanadi, chunki axloqiy qadriyatlar, avvalo, oilada 
shakllanadi. Ta’lim muassasalarida, jumladan, maktab va oliy ta’lim tizimida ma’naviy-axloqiy tarbiya muhim 
ahamiyat kasb etib, o‘qituvchi va murabbiylar yoshlarni axloqiy qadriyatlarga yo‘naltirishda katta rol o‘ynaydi. 
Jamoat tashkilotlari va diniy muassasalar ham ma’naviy-axloqiy tarbiya sohasida muhim ijtimoiy vazifani baja-
radi. Shuningdek, shaxsning o‘z-o‘zini tarbiyalashi, ichki rivojlanishi va ma’naviy o‘sishi ham ushbu jarayonning 
ajralmas qismi hisoblanadi.

Ma’naviy-axloqiy tarbiyaning ahamiyati jamiyat rivoji va shaxsiy hayotda yaqqol namoyon bo‘ladi. Axloqiy 
va ma’naviy jihatdan tarbiya topgan shaxslar jamiyatda murosaga kelish, ijtimoiy barqarorlikni ta’minlash va 
fuqarolik mas’uliyatini anglashga qodir bo‘ladi. Shu bilan birga, ma’naviy-axloqiy tarbiya insonning shaxsiy 
hayotida muvaffaqiyatga erishishiga, o‘z faoliyatini to‘g‘ri yo‘naltirishiga va boshqalar bilan samarali munosabat 
o‘rnatishiga xizmat qiladi.

O‘zbekiston “Milliy tiklanishdan – milliy yuksalish sari” tamoyili asosida taraqqiyotning yangi bosqichiga 
qadam qo‘ydi. Yangi davr talablari ta’lim-tarbiya tizimiga ham aniq va qat’iy vazifalarni yuklamoqda. Ushbu 

jarayonda ta’lim sifatini oshirish, pedagoglarning moddiy-ma’naviy sharoitlarini yaxshilash va zamonaviy ta’lim 
texnologiyalarini joriy etish ustuvor yo‘nalishlardan biri hisoblanadi. Tarbiya va ta’lim jarayonlari o‘zaro uzviy va 
uzluksiz asosda tashkil etilgandagina yuksak ma’naviyatli, bilimdon, jismonan va ruhan sog‘lom, vatanparvar 
yoshlar voyaga yetadi.

Tahlillar shuni ko‘rsatadiki, talabalarda ma’naviy-axloqiy kompetensiyaning yetarlicha shakllanmaganligi bir 
qator omillar bilan bog‘liq. Jumladan, raqamli muhit va ijtimoiy tarmoqlardagi axloqiy-me’yoriy qadriyatlarga zid 
kontent yoshlarning ma’naviy qarashlariga salbiy ta’sir ko‘rsatmoqda. UNESCO (2021) ma’lumotlariga ko‘ra, 
yoshlarning 75 % dan ortig‘i internet va ijtimoiy tarmoqlardan asosiy axborot manbai sifatida foydalanadi, bu 
esa ularning madaniy va axloqiy qarashlariga bevosita ta’sir ko‘rsatadi. Oilaviy tarbiyaning zaifligi ham muhim 
muammolardan biri bo‘lib, Bronfenbrenner (1979) tomonidan ilgari surilgan ijtimoiy-ekologik nazariyaga ko‘ra, 
oila shaxsning axloqiy shakllanishida eng muhim mikromuhit hisoblanadi. O‘zbekiston yoshlari orasida o‘tka-
zilgan sotsiologik tadqiqot (Yoshlar instituti, 2023) natijalariga ko‘ra, respondentlarning qariyb 60 % i ota-onalari 
bilan yetarli muloqot qilmasligini bildirgan.

Shuningdek, ta’lim tizimida ma’naviy-axloqiy tarbiyaning ko‘proq nazariy xarakterga ega bo‘lishi, amaliy 
faoliyat bilan yetarlicha uyg‘unlashtirilmaganligi ham muammo sifatida namoyon bo‘lmoqda. Dunyo tajribasi, 
xususan, Finlandiya va Yaponiya ta’lim tizimlari ma’naviy tarbiyani amaliy faoliyat bilan bog‘lab olib borish 
samarali ekanini ko‘rsatadi. Zamonaviy jamiyatda iste’molchilik madaniyatining kuchayishi ham ma’naviy qadri-
yatlarga salbiy ta’sir ko‘rsatmoqda.

Ushbu muammolarni bartaraf etish uchun ta’lim jarayonida ma’naviy tarbiyani kuchaytirish, oilaviy tarbi-
yaning rolini oshirish, zamonaviy texnologiyalardan samarali foydalanish hamda jamoat tashkilotlari va tala-
balar klublari faoliyatini faollashtirish zarur. Xorijiy tajriba, jumladan, Kanada va Turkiyada amalga oshirilgan 
dasturlar yoshlarning ma’naviy-axloqiy kompetensiyalarini rivojlantirishda ijobiy natijalar berganini ko‘rsatadi.

XULOSA VA TAKLIFLAR
Tadqiqot jarayonida talabalarda ma’naviy-axloqiy ideallarni rivojlantirish muammosi nazariy va metodologik 

jihatdan kompleks tahlil qilindi hamda quyidagi ilmiy xulosalarga kelindi. Avvalo, ma’naviy-axloqiy ideallar shaxs 
kamolotining muhim tarkibiy qismi bo‘lib, ularning shakllanishi talabalarning ijtimoiy faolligi, kasbiy mas’uliyati 
va fuqarolik pozitsiyasini belgilovchi omil sifatida namoyon bo‘lishi aniqlandi.

Tadqiqot natijalari ma’naviy-axloqiy tarbiyaning falsafiy, pedagogik va psixologik asoslari o‘zaro uzviy 
bog‘liqlikda talabalarning axloqiy ongini rivojlantirishga xizmat qilishini ko‘rsatdi. Sharq mutafakkirlari hamda 
zamonaviy pedagog olimlarning qarashlari tahlili ma’naviy-axloqiy ideallarni rivojlantirish jarayoni tizimli, 
uzluksiz va maqsadga yo‘naltirilgan holda tashkil etilishi zarurligini asoslab berdi.

Tadqiqot doirasida aniqlanishicha, kompetensiyaviy, shaxsga yo‘naltirilgan va tizimli yondashuvlar talaba-
larda ma’naviy-axloqiy ideallarni rivojlantirishning samarali metodologik asosini tashkil etadi. Ushbu yondashuv
lar talabaning individual imkoniyatlarini hisobga olish, axloqiy bilimlarni amaliy xulq-atvor bilan uyg‘unlashtirish 
hamda mustaqil fikrlash ko‘nikmalarini shakllantirishga xizmat qiladi.

Tajriba-sinov ishlari natijalari maxsus ishlab chiqilgan pedagogik metod va texnologiyalar talabalarning 
ma’naviy-axloqiy ideallari rivojlanganlik darajasini sezilarli darajada oshirishini ko‘rsatdi. Xususan, interfaol 
ta’lim metodlari, muammoli vaziyatlar, munozaralar va reflektiv mashg‘ulotlardan foydalanish talabalarning 
axloqiy tafakkuri hamda qadriyatlar tizimini boyitishda muhim ahamiyat kasb etdi.

Umuman olganda, tadqiqotda ishlab chiqilgan nazariy xulosalar va metodik tavsiyalar oliy ta’lim muas-
sasalarida ma’naviy-axloqiy tarbiya jarayonini takomillashtirishga, talabalarda yuksak ma’naviy qadriyatlar va 
axloqiy ideallarni shakllantirishga xizmat qiladi. Tadqiqot natijalari pedagogik amaliyotda, o‘quv-metodik qo‘llan-
malar yaratishda hamda mazkur yo‘nalishda olib boriladigan keyingi ilmiy izlanishlar uchun metodologik asos 
bo‘lib xizmat qilishi mumkin.

